
Comhaltachtaí Shéamuis Uí Mhórdha

 (Comhaltachtaí Taighde agus Teagaisc Roinn na Gaeilge)

Séamus P. Ó Mórdha: Bhí Séamus P. Ó Mórdha (1915-2005) i gceannas ar Roinn na Gaeilge i gColáiste Phádraig sna blianta 1954-1981. Mar mhúinteoir, mar léachtóir agus mar scoláire litríochta, teanga agus staire, chuir sé Léann na Gaeilge chun cinn sa Choláiste agus chothaigh sé timpeallacht acadúil ina ndearnadh cúram lárnach den taighde agus den fhoilsitheoireacht.   

Roinn na Gaeilge, Coláiste Phádraig: Is í Roinn na Gaeilge an roinn acadúil is mó i gColáiste Phádraig. Is roinn bhisiúil í a bhfuil traidisiún láidir teagaisc, taighde agus foilsitheoireachta aici. Tairgeann an Roinn cúrsaí sa Ghaeilge Acadúil mar chuid de na céimeanna BOid agus BA, cúrsaí sa Ghaeilge Ghairmiúil mar chuid den chúrsa BOid agus den Dioplóma Iarchéime san Oideachas (Bunmhúinteoireacht), agus cúrsaí acadúla iarchéime, an MA Teagaisc, an MA Taighde agus PhD. Tá deichniúr léachtóirí lánaimseartha ag obair sa Roinn faoi láthair agus foireann líonmhar teagascóirí teanga páirtaimseartha ag cuidiú leo. Gnó lárnach de chuid na Roinne is ea ábhar múinteoirí a chumasú le barr feabhais a bhaint amach mar chainteoirí Gaeilge agus mar mhúinteoirí teanga. Déantar é seo trí mheán an teagaisc féin agus trí mhic léinn a ghríosú agus a mhisniú leis an nGaeilge a úsáid mar theanga shóisialta sa Choláiste agus taobh amuigh de. Bheifí ag súil go gcuirfeadh Comhaltaí le clár taighde agus teagaisc na Roinne agus go nglacfaidís páirt ghníomhach i saol acadúil an Choláiste i gcoitinne.  

Cáilíochtaí Riachtanacha Comhalta: Níor mhór cáilíochtaí acadúla den scoth sa Nua-Ghaeilge (bunchéim onóracha 2:1 nó níos fearr, MA nó MOid); ardleibhéal cruinnis i labhairt agus i scríobh na Gaeilge; taithí agus sárchumas teagaisc teanga; agus plean cinnte taighde i réimse de Léann na Gaeilge a bheith ag iarratasóirí. Fáilteofar go háirithe roimh iarratasóirí a raibh taithí teagaisc acu in earnáil na Gaelscolaíochta. Beidh ar iarratasóirí na riachtanais cháilíochta atá ag Coláiste Phádraig maidir le hIarchéimeanna Taighde/ Dochtúireachta a bheith acu. Beidh orthu Foirm Iarratais Choláiste Phádraig do Chlár Iarchéime Taighde/ Dochtúireachta a chur isteach sula nglactar leo ar an gclár comhaltachta.
Comhaltachtaí Taighde agus Teagaisc Roinn na Gaeilge: Coinníollacha

Taighde: Beidh an Comhalta cláraithe le haghaidh Iarchéim Taighde (MA nó PhD) i réimse éigin de Léann na Gaeilge, nó le haghaidh Iarchéim Taighde (MOid nó PhD) i réimse éigin de Theagasc na Gaeilge, agus beidh an obair thaighde sin á déanamh faoi stiúir baill d’fhoireann Roinn na Gaeilge nó d’fhoireann Theagasc na Gaeilge de Roinn an Oideachais. 

Beidh teagmháil rialta ag an gComhalta lena Stiúrthóir Taighde. Beidh an Comhalta in ann freastal ar shainchúrsaí oiliúna d’iarchéimithe agus do thaighdeoirí a bheidh á gcur ar fáil ag Roinn na Gaeilge, ag Roinn an Oideachais nó ag Oifig Taighde Choláiste Phádraig, agus beidh sé/sí in ann páirt a ghlacadh sna cúrsaí oiliúna nó sna himeachtaí acadúla eile a eagraíonn an grúpa taighde idir-institiúideach, An Foras Feasa. Beidh Teanglann Dhigiteach Taighde an Choláiste, agus na hacmhainní taighde a bhaineann léi, ar fáil don Chomhalta.   

Fáilteofar roimh phlean taighde i gceann ar bith de na réimsi taighde seo a leanas:

· Teanga, Litríocht agus Saoithiúlacht na Gaeilge (ón 16ú haois go dtí an 20ú haois)

· Litríocht na hAthbheochana

· Pearsana na hAthbheochana

· Ainmneacha Pearsanta agus Logainmneacha na hÉireann

· Gramadach na Nua-Ghaeilge

· Saibhreas Foclóra na Nua-Ghaeilge

· An Chanúineolaíocht

· An t-Aistriúchán Liteartha

· Meáin Chumarsáide na Gaeilge

· Litríocht do Pháistí

· Teagasc na Gaeilge (sa bhunscoil, sa mheánscoil nó ar an tríú leibhéal)

· An Ghaelscolaíocht

· An Córas Oideachais sa Ghaeltacht

· An Chritic Liteartha sa Nua-Ghaeilge

· Forbairt na Seánraí Nua-aoiseacha Litríochta

· Scéalta Beatha

· An Teoiricíocht Iarchoilíneach agus Nualitríocht na Gaeilge

Más mian le hiarratasóir comhairle a lorg faoi ábhar taighde, is féidir teagmháil a dhéanamh leis an Dr Máirín Nic Eoin, Ceann Roinn na Gaeilge, ag Mairin.niceoin@spd.dcu.ie
Teagasc: Beidh an Comhalta freagrach as obair sheimineáir grúpaí mac léinn atá ag gabháil don chúrsa sa Ghaeilge Ghairmiúil (fochéimithe BOid nó iarchéimithe an Dioplóma Iarchéime san Oideachas [Bunmhúinteoireacht]). Beidh ranganna scríbhneoireachta agus ranganna cainte á múineadh aici/ aige, faoi stiúir Cheann Roinn na Gaeilge agus i gcomhar le Stiúrthóirí na mBlianghrúpaí sin. 

Timpeallacht Oibre: Beidh stáisiún oibre, ríomhaire agus acmhainní agus seirbhísí taighde iarchéime an Choláiste ar fáil don Chomhalta. 

Íocaíochtaí Comhaltachta: Is fiú idir €20,000 agus €22,000 (ag brath ar thaithí an iarratasóra) sa bhliain an chomhaltacht. Déanfar obair thaighde agus obair theagaisc an Chomhalta a athbhreithniú go rialta. Ag brath ar dhul chun cinn sásúil a bheith á dhéanamh, déanfar an chomhaltacht a athnuachan ó bhliain go bliain, ar feadh tréimhse trí bliana ar a mhéad. Is scoláireachtaí iad na comhaltachtaí seo agus dá réir sin níl aon dliteanas cánach ag gabháil leo. Ní fostaithe de chuid an Choláiste iad na Comhaltaí. Beidh Comhaltaí saor ó tháillí iarchéime le linn thréimhse na comhaltachta. 

Modh Iarratais: Le cur isteach ar Chomhaltachtaí Shéamuis Uí Mhórdha, níor mhór d’iarratasóirí Réamhthogra Taighde (300 focal), in éineacht le Cúrsa Beatha ina mbeidh cur síos cuimsitheach ar a dtaithí teagaisc, a sheoladh chuig:  Mary Donnelly, Bainisteoir Acmhainní Daonna, Coláiste Phádraig, Droim Conrach, Baile Átha Cliath 9. Teil: 01-8842023, R-phost: Mary.Donnelly@spd.dcu.ie. Níor mhór don Chúrsa Beatha agus don Réamhthogra Taighde a bheith istigh faoi: 12.00 meán lae ar an Aoine 30 Eanáir 2009.  

